Тема: “Авазлар һәм хәрефләр” темасын ныгыту.

Максат: авазлар һәм хәрефләр турында белем-күнекмәләрен ныгыту; укучыларның бәйләнешле сөйләм телләрен баету, грамоталы һәм каллиграфик язу күнекмәләрен, актив фикер йөртү һәм иҗади сәләтләрен үстерү; дөрес оештырылган көндәлек режимның укучы сәламәтлегенә һәм кәефенә уңай тәэсир итүенә төшендерү; балаларда физик, рухи һәм психик сәламәтлеккә омтылыш тәрбияләү.

Материал: 1. Татар теле. Татар телендә башлангыч гомуми белем бирү мәктәбенең 2 нче сыйныфы өчен дәреслек, 2 кисәктә, И.Х. Мияссарова, К.Ф. Фәйзрахманова, Казан, “Мәгариф-Вакыт” нәшрияты, 2012. 2. Р. Вәлиева “Ашлар солтаны” әкияте.
Җиһазлау: Иҗади биремле карточкалар, терәк карточка “Сүзгә фонетик анализ ясау”, перфокарталар, тест ”Авазлар һәм хәрефләр”, төрле авырлыктагы карточкалар, “Яшеренгән сүзне тап!” уены, “Тапкырларга сорау” уены, компьютер, аудиоязма.

Дәрес төре: әкият дәрес.
Дәрес тибы: үткәннәрне ныгыту.
План:

I. Дәресне оештыру өлеше.

1. Укучыларның дәрескә әзерлеген тикшерү

2. Укучыларны дәрескә психологик хәзерләү

II. Кулларны һәм бармакларны язуга хәзерләү.

III. Матур язу күнегүе.
1) күнегүне дәфтәрләрдә язу

2) хәрефләрдән сүз төзеп уку

3) саулык чишмәсе сүзтезмәсенә фонетик анализ ясау.

IV. Дәрес темасы өстендә эш.

1. Әкияткә кереш.

2. Чисталык белән танышу. “Яшеренгән сүзне тап!” уены.

3. Физкультура белән очрашу. Дәреслек белән эш.

4. Динамик пауза.

5. Укучының өченче кунагы – Туклану белән очрашу. Төрле авырлыктагы карточкалар белән эш.

6. Хезмәт белән танышу. Иҗади биремле күнегү.

7. Кәеф белән дуслашу. Тапкырларга сорау.

8. Динамик пауза.

9. Саулык чишмәсе – Көндәлек режим белән очрашу. Тест: “Авазлар һәм хәрефләр”.

V. Йомгаклау өлеше.
1. Рефлексия.

2. Өй эше.

3. Укучыларның белемнәрен бәяләү.

Дәрес барышы:

I. Оештыру.
- Татар теле дәресен башлыйбыз. Бүгенге дәресебез гадәти генә дәрес түгел. Бу дәрестә әкият иленә сәяхәткә чыгарбыз. Авазлар һәм хәрефләр турында өйрәнүне йомгаклыйбыз, барлык белем-күнекмәләрне гомумиләштерәбез.

- Балалар, кәефләрегез ничек? Әйдәгез, бер-беребезгә тәмле сүзләр әйтик әле. Иптәшегезгә карап елмаю да бүләк итсәгез, дәрес буена кәефегез күтәренке булыр. Әйдәгез, елмаеп алыйк. Дәресне башласак та була. Дәфтәрләрегезгә матур язу күнегүе язганчы бармакларны язуга хәзерлик.

II. Кулларны һәм бармакларны язуга хәзерләү.

Бер бармак – ялгыз бармак,

Ике бармак – пар булмак,

Өч бармакта байтак көч,

Дүрт бармакта күмәк көч,

Биш бармакта тулы көч,

Бергә-бергә эшләрбез,

Дуслар булып иртә-кич.

Күнегү һәр ике кул белән дә эшләнә.
III. Матур язу күнегүе.
- Хәрефләрне дөрес һәм тигез итеп дәфтәрләрегезгә күчереп языгыз.

Дөрес утыру кагыйдәләре искә төшерелә.
- Хәрефләрдән сүз төзеп укыгыз әле. Нинди сүзләр тезмәсе килеп чыкты?

- Бу – без сәяхәт итәсе илнең исеме. Әкиятнең исеменә фонетик анализ ясап үтик. Беренче сүзне укыгыз. Ничә иҗек? Ничә хәреф? Ничә аваз? Сузыкларны гына атагыз. Тартык авазларны әйтеп чыгыгыз. Саңгырау тартыкларны гына атагыз. Яңгырау тартыкларны әйтегез.

Шушы тәртиптә чишмәсе сүзе дә тикшерелә.
IV. Дәрес темасы өстендә эш.

1. Әкияткә кереш.
- Матур итеп утырыйк. Әкият иленә сәяхәткә киттек.

Зурлап Сәламәтлекне

Җыелдылар дуслар:

Чисталык, Кәеф, Хезмәт,

Туклану белән Спорт.

Укучының өенә

Җыелдылар күп булып.

Утыралар тезелеп,

Елмаешып һәм көлеп.

Үзара сөйләшәләр,

Үзара бәхәсләшәләр.

Кем соң Саулык чишмәсе?

Алар Укучы өенә

Берсе дә буш килмәгән.

Аваз һәм Хәреф турында

Күп биремнәр китергән.

2. Чисталык белән танышу.
- Менә өйнең түрендә

Чисталык күренде.

Йөзе шат, көлеп тора.

Хуш ис бөркелеп тора.

- Уз әйдә, Чисталык,

Тазалык! – дия-дия,

Зурлыйлар бар да аны:

- Саумы, саулык чишмәсе!

- Укучылар, кем килде кунакка? Нәрсә дип каршыладылар аны? Ничек уйлыйсыз, сәламәт яшәү рәвеше нәрсәдән башлана икән? Чисталык төшенчәсе бик киң төшенчә. Чисталык дигәндә сез нәрсәләрне күздә тотасыз? Укучыларның җавапларын тыңлаганнан соң, үзеңнең тәнең, киемең, торагың чисталыгы күз уңында тотылырга тиешлеге турында укытучы йомгак ясап куя.
- Чисталык алып килгән күчтәнәчне карыйк. Ул безгә “Яшеренгән сүзне тап!” уенын алып килгән. Чисталык сүзендә нинди яңа сүзләр яшеренеп ята икән?

3. Физкультура белән очрашу.
· Әкият буенча сәяхәтне дәвам итик.

Шулчак Физкультура килде,

Йөзе кинәт сүрелде:

Саулык башы – хәрәкәт

Сүзем дөрес түгелме?

· Ни өчен Физкультураның йөзе сүрелде икән?

- Физик күнегүләрнең, хәрәкәтнең, гомумән, физкультураның кеше тормышында файдасы нинди соң? Балалар җавабын тыңлаганнан соң, укытучы чаңгыда шуу, йөзү, спорт уеннарының балалар һәм өлкәннәр сәламәтлеге өчен файдасын бөтен дөнья тануы турында әйтеп нәтиҗә ясый.

4. Динамик пауза.
- Физкультура безгә күңелле ял алып килгән.

Ритмик музыка астында балалар физик күнегүләр ясыйлар.
- Иртәнге зарядка ясау бик файдалы. Зарядкага киткән вакыт бушка узган вакыт түгел. Ул эшчәнлекне арттыра, кәефне күтәрә.

5. Туклану белән очрашу.

- Укучының тагын бер дусты белән танышыйк.

Аннан Туклану сүз алды,

Тирән итеп тын алды.

Сулышыннан өй эченә

Тәмле исләр таралды:

Утырамын мин менә

Тыйнак кына, тик кенә,

Кулда кайнар аш, алма,

Хуш ис килә шуңа да.

- Дөрес туклану турында нәрсәләр беләсез? Сәламәт булыр өчен ничек һәм нәрсәләр белән тукланырга кирәк? Сәламәт булыр өчен көнгә 4-5 тапкыр тукланырга, һәрвакыт бер үк вакытта ашарга. ризыкларны төрләндерергә, яшелчә һәм җиләк-җимешләрне җитәрлек кулланырга кирәклеге турында нәтиҗә ясала.
- Туклану алып килгән биремне үтик. Ул төрле авырлыктагы карточкалар алып килгән. Сайлап алыгыз. Биреме мондый: юлдан юлга күчерү өчен сүзне ничә мәртәбә ике кисәккә бүлеп булса, шулкадәр кисәккә бүлеп языгыз.

Кызыл карточка – сәламәтлек, карабодай.

Яшел карточка – саулык, сарымсак.

Балалар мөстәкыйль эшлиләр, соңыннан тикшерелә, нәтиҗә ясала.

6. Хезмәт белән танышу.
- Әкиятне дәвам итик.

Хезмәт тә уйлап кына,

Сүз әйтте тыйнак кына:

Эштән генә торсам да,

Көч-куәт өстим сиңа,

Саулык башы – хезмәттә

Сүзем дөрес түгелме?

· Хезмәт нәрсәдән генә торам, ди? Эш ярдәмендә кешегә нәрсәләр өстим, ди ул? Шушылардан чыгып физик хезмәтнең файдасын исбатлап күрсәтегез әле. Балалар җавап бирә. Физик хезмәтнең тәнгә көч-куәт өстәве, мускулларны ныгытуы, аеруча саф һавада эшләү организм өчен файдалы булуы, хезмәт нәтиҗәсендә көчсез дә көчлегә әйләнә алуы турында аңлатыла.
· Хезмәт иҗади биремле эш тәкъдим итә.

Мәкальләрнең ахырын язып бетерегез.

Кем эшләми, ... .

Уку – энә ... .

Белмәү гаеп түгел, ... .

Эш соңыннан тикшерелә, мәкальләрнең мәгънәләре аңлатыла.
7. Кәеф белән танышу.
- Укучының тагын бер дусты белән танышыйк.

Сүз сорады Кәеф тә:

- Менә мине әйткәндә,

Мин бит төрлечә булам,

Мин моңаям, шатланам,

Мин елмаям, шаярам.

Мине дә яраталар,

Сихәт өстисең, диләр.

- Кәеф нинди халәтләрдә була алам диде? Кәеф яхшы булсын өчен нишләргә кирәк? Балалар җавап бирә.
- Дөрес фикерлисез, тәмле телле, шат күңелле булырга һәм ешрак елмаерга кирәк. елмаю үзеңнең һәм әңгәмәдәшеңнең дә кәефен күтәрә. Ә менә усаллык, үпкәләү сәламәтлекне какшата, төрле авырулар килеп чыгуга сәбәп була. Әйдәгез, без һәрвакыт шат күңелле булыйк калыйк, бер-беребезгә карап елмаеп алыйк әле.

8. Динамик пауза.
В.Шаинскийның “Елмаюдан” җыры астында бию хәрәкәтләре ясау.
- Кәефнең күчтәнәчен карыйк. Ул безгә табышмаклар алып килгән.

1. Бер тавык – тавык.

Ике тавык нәрсә? (Тавыклар)
2. Күлмәкне икегә аерсаң нәрсә килеп чыга? (Күл, мәк)
3. Яз белән көз нәрсәгә тәмамлана?

4. Төлкедән көлке ясап буламы?

5. Бүре кайчан бүрекле була ала?

6. Күлдә бар, елгада юк,

Үрдәктә бар, казда юк. Ул нәрсә?

9. Саулык чишмәсе – Көндәлек режим белән танышу.
- Әкиятнең ахырын тыңлап бетерик.

Укучы хәйран калды,

Бәхәскә колак салды.

Әйтте ул: - Аңламыймын

Асылын сүзегезнең.

Сез һәммәгез файдалы

Тик шулай да бу бәхәс

Борчый әле күңелне;

Иң кирәкле әйберне

Оныттыгыз түгелме?

Чисталыкның саф исен,

Шифалы үлән тәмен,

Физкультураның көчен

Үзенә җыйган өчен,

Сәламәтлекнең башы,

Һәрбер йортның кояшы –

Режим дияләр аны,

Улдыр – Саулык чишмәсе.

Режим һәр көнне кирәк.

Ул кирәкледән кирәк.

Ризыкка тәм биргән – ул,

Тәнгә көч тә биргән – ул,

Онытмагыз, икенче,

Диде, шунда, Укучы.

Шулчак әниләр кебек

Ягымлы гына көлеп,

Режим да килеп җитте.

Өйгә ямь кереп китте.

Хөрмәт белән баш иеп,

- Түргә үт, түргә, – диеп,

Каршы алдылар аны:

Саумы, Көндәлек режим!

– Кем Саулык чишмәсе булып чыкты? Ни өчен көндәлек режим – саулык чишмәсе? Балалар җавап биргәннән соң укытучы нәтиҗә ясый.
– Бары тик спорт белән генә шөгыльләнеп яшәп, я булмаса, дөрес тукланып кына, яисә чиста киенеп йөреп кенә сау-сәламәт булып булмый әле. Чисталык, туклану, физкультура, хезмәт, яхшы кәефнең барысын бербөтен итеп берләштереп, аларның һәркайсыннан дөрес файдаланып сәламәт яшәр өчен көндәлек режимны үтәргә кирәк. Әкияттән аңлашылганча сәламәтлек чишмәсе – көндәлек режим икән.

– Әкиятне тәмамлап, Көндәлек режимның биремен үтик. Ул авазлар һәм хәрефләр турында белемнәрне тикшерергә тест алып килгән.

Тест

Авазлар һәм хәрефләр

1. Татар алфавитында ничә хәреф бар?

а) 38

ә) 40

б) 33

2. Калын әйтелешле сүзләр астына сыз

Кашык, икмәк, бала, рәхмәт, уңыш, Яхъя.

3. Нечкә әйтелешле сүзләр астына сыз.

Урман, җиләк, һөнәр, кәеф, карандаш.

4. Тиешле хәрефне куй.

Шая...н, чөг...ндер, шә...әр, б...лын, ...әреф, би...ләй, ...кә.

5. Бер иҗектән генә торган сүзне табыгыз һәм астына сызыгыз.

а) ипи

ә) сөлге
б) туп

6. Кайсы сүздә хәрефләргә караганда авазлар күбрәк? Астына сызыгыз.

а) яхшы
ә) сәгать
б) алма

V. Йомгаклау.
1. Дәрес турында нәтиҗәләр.

- Дәрес ничек килеп чыкты? Ни өчен шулай дип уйлыйсың? һ.б.

(Әкиятнең Р.Вәлиеваның “Ашлар солтаны” әкиятенә нигезләнгән булуы хәбәр ителә).
2. Белемнәрне бәяләү.

3. Өй эше
